
Sjúrður Hildarson Hoydal

Spyrt tú ein vanligan før­
oyskan hondbóltsleikara ella 
fjeppara um ukreinskan hond­
bólt, so er svarið  neyvan so 
væl kunnað. Ukreina er eitt lið 
nakað undir teimum størstu. 
Úrslitini í endaspølum hava 
ikki vakt so stóran ans, men 
tjóðin plagar at hótta tey stóru 
í undankappingunum.

Seinast í oktober, tá ið liðið 
trýstið Danmark í allan fyrra 
hálvleik, men kortini endaði 
við at tapa rímiliga greitt eins 
og øll onnur hava gjørt ímóti 
Heimsmeistarunum seinasta 
árið. Avrikið í fyrra hálvleiki 
vísti okkum nóg mikið til at 
staðfesta at Ukreina er eitt gott 
hondbóltslið, ið byggir á nakrar 
dygdir, ið Føroyar fara at hava 
trupult við at forða fyri.

Ukreina er sterkar 
enn áður hildið
Ukreina var styrkismett undir 
Montenegro, ið Føroyar sum 
kunnugt fingu eitt stig ímóti 
eftir eitt framúr avrik. Fyrstu 
tvey umførini av undan­
kappingini hava kortini 
prógvað, at ukreinska landslið­
ið er  nakað betri enn Monte­
negro, og Ukreina vann eisini 
á Montenegro, ið liggur aftast 
í bólkinum.

Tá ið føroyska landsliðið 
tók øll á bóli í Montenegro og 
spældi javnleik, var tað við 
teimum dygdunum, ið hava 
givið føroyskum liðítrótti 
øll síni bestu úrslit. Tað 
var stríðsvilji, samstarv og 
samanspæl, har liðið stóð 

saman sum ein eind ímóti 
montenegrisku einstakling­
unum úr evropisku stórfeløg­
unum.

Sonni Larsen, landslið­
venjari, hevur fyrireika seg væl 
og hugt nógv eftir ukreinsku 
dystunum, og hann staðfestir 
at ukreinar eru sjáldsama væl 
samanspældir, og at tað verður 
ein sera trupul uppgáva at 
steðga teimum um teir fáa ferð 
á spælið.

Hetta sóu vit eisini í januar­
mánað í fjør, tá ið Føroyar 
taptu greitt fyri Ukreina. Hvørt 
føroyskt mistak varð revsað, 
tá ið allir ukreinar vistu hvat 
skuldi gerast so skjótt teir 
høvdu bóltin í hondini. Før­
oyski landsliðsvenjari sigur 
at ein av lyklunum í dysti­
num er at forðað fyri hesum 
skjótu álopunum. Seinast liðini 
hittust taldi landsliðsvenjarin 
11 mál eftir fríar skjótálops­
møguleikar, og talið má lækk­
ast munandi um vit skulu tora 
at droyma um eitt úrslit.

Stjørnurnar skulu steðgast
Hóast stóra styrkin er saman­
spælda liðið, hevur Ukreina 
eisini nakrar stórar stjørnur, 
ið kunnu gerast avgerandi sum 
einstaklingar.

Sonni Larsen hevur 
serliga lagt sær eftir at 
ansa eftir teimum báðum 
sterku bakkunum. Sergey 
Onufryienko á høgra bakki og 
Vladyslav Ostroushko vinstra 
bakki.

Fyri hondbóltsfjepparar, ið 
hava fylgt Champions League 
seinastu árini, er Onufryienko 

helst tað navnið á ukreinska 
dómaraseðlinum, ið kennist 
aftur.

34 ár gamli bakkurin við 
góða vinstra arminum, spældi 
í franska stórfelagnum PSG frá 
2015 til 2017, og vísti seg fram 
við góðum og fjølbroyttum 
spæli.

Á vinstra bakki er 34 ára 
gamli Ostroushko. Hann hevur 
í yrkisleið síni víst seg fram í 
týsku bundesliguni, við liðum, 
ið liggja beint undir oddinum. 
Í dag er hann í makedonskum 
hondbólti, men á landsliðnum 
er hann framvegis stóra stjørn­
an.

Landsliðsvenjarin, ið hevur 
hugt eftir ukreinskum hond­
bólti seinastu tíðina, hevur 
sæð, at Ostroushko onkurs­
vegna er ein partur av øllum 
møguleikum, ið Ukreina skapar 
í álopinum, og tað verður av 
ovurstórum týdningi at steðga 
honum.

Ukreinskur hondbóltur er 
á sera høgum støðum
At ukreinar eru væl saman­
spældir kemst millum annað 
eisini av, at nógvir at teimum 
spæla við størsta ukreinska 
felagnum, Motor, ið hótti fleiri 
av teimum størstu feløgunum 
í Evropa í ársins Champions 
League kapping. Fyri góðari 
viku síðani var ukreinska felag­
ið varpað úr kappingini eftir 
tepran ósigur ímóti pólska 
stórfelagnum Kielce – ið var 
Champions League meistari 
fyri fáum árum síðani. Hetta 
sigur okkum so mikið sum at 
ukreinskur hondbóltur er væl 

fyri í løtuni, og tí fáa før­
oysku leikararnir eina 
sera trupla uppgávu 
mikudagin og 
leygardagin.

Vit jagstra 
hin eina 
møguleikan 
av 100
Hetta er Sonni 
Larsen eisini 
púra greiður um.

- Um vit spæla 
100 dystir eigur 
Ukreina at vinna 
99 ferðir, um vit 
hyggja eftir hvørj­
um støði leikararnir 
spæla á, sigur Sonni 
Larsen.

Men føroyski 
stríðsviljin gevur okkum 
trúnna upp á at tað ber til, og 
venjarin gleðir seg at síggja 
hvussu leikararnir fara á vøllin.

Seinast Føroyar spældu 
ímóti Ukreina gjørdist talan 
um ukreinskan sigur upp á 30-
22. Hálvtannað ár er nú liðið, og 
liðið er ment hetta tíðarskeiðið.

Sjey broytingar eru í hópi­
num í mun til hendan dystin 
í 2018. Tað sigur okkum ikki at 
vit hava sjey betri leikarar við 
hesaferð, men tað vísir okkum 
at har er ovurstór kapping um 
landsliðsplássini.

Leikararnir fáa fleiri 
altjóða royndir
Teir 16 leikararnir, ið eru við 
hesaferð hava eitt til felags í 
mun til fyri hálvumøðrum ári 
síðani. fimm útisetar vóru á lið­
num tá. Í dag er talið tíggju.

Teir spæla í donskum, 
norskum og íslendskum hond­
bólti, á ymsum støðum.

Stríðið um landsliðsplássini 
gevur eisini føroyskum hond­
bólti nakað eyka. Leikararnir í 
Føroyum eru greiðir um, at tað 
gerst alsamt truplari at koma 
á landsliðið um tú spælir í 
Føroyum, og tí má leggjast eyka 
nógv fyri í teimum dystunum, 
har tað kanska ikki er so nógv 
upp á spæl.

Vit nærkast altjóða støði
Har eru nógvar orsøkir til at 
føroyskur hondbóltur mennir 
seg.

Ukreina er eitt sera væl samanspælt hondbóltslið, men tað eru Føroyar eisini. Ukreinsku 
yrkisleikararnir eru royndar, størri og tyngri, men vit nærkast teimum meira og meira 
sigur venjarin hjá føroyska hondbóltslandsliðnum áðrenn fyrra landsdystin ímóti Ukreina

